IX классалда ГI. Расуловасул «Хазина» абураб хабар лъазаби
«Хазина» абураб хабар лъазабизе бихьизабун буго кIиго сагIат. Гьел рикьила гьадин:
1. Дарс – Хъвадарухъанасул гIумруялъул ва адабияб хIаракатчилъиялъул бицине. Гьенибго асарги цIалила.
2. Дарс – Хабаралъул пикруябгун художествияб анализ.  ГIабасил сипат.
ГIарип Расулов ва гьесул хъвадарухъанлъи ккола цIалдохъабазе цIияб темалъун, ай гьев рагIул устаргун гьел тIоцере дандчIвала IX классалда. Гьединлъидал мугIалимас тIоцебесеб дарсида гIатIидго кьела баян Расуловасул адабияб гьунаралъул хIакъалъулъ. Гьелъие дандеккола лекциялъул метод.
ГIарип Расулов гьавуна 1936 соналъул 17 марталда КъахIиб росулъ мугIалимасул хъизамалъе. 1944-54 соназда гьев цIалана КъахIиб гьоркьохъеб школалда. Гьеб лъугIун хадуб гьабуна мугIалимлъи ТIаса Колоб анкьсонилаб школалда.
1955–58 соназда армиялда хъулухъ гьабулаго, гIахьаллъана Венгриялда ккарал лъугьа-бихъиназулъ.
1958–63 соназда цIалана Дагъистаналъул пачалихъияб университеталда тарихиябгун филологияб факультеталда. Гьеб лъугIун хадуб хIалтIана Дагътелевидениялда редакторлъун, централияб телевиденнялъул мухбирлъун.
1972–84 соназда хIалтIана МагIарул пачалихъияб театралда. 1984 соналдаса нахъе хIалтIулев вукIана Хъвадарухъабазул союзалъул органал «Гьудуллъи» ва «Лачен» абурал журналазул жавабияв секретарьлъун. Гьанже вуго мустахIикъав хIалхьиялда.
ГIарип Расулов хъвадаризе байбихьана школалдаго. Гьес заочно цIалун лъугIизабуна Москваялъул Литературияб институтги.
Лъабкъоабилел, лъабкъоялда анцIабилел ва хадуселги соназда басмаялде рахъана хъвадарухъанасул батIи-батIиял асарал. Масала, «Сапар» (1975), «ГIолохъаби» (1978), «Анищалъул цIаялда хадур» (198I), «НухтIа унелъул нахъехунги вусса» (Москва, 1982), «Меседил кIкIал» (1983), «Къункърабазул моцI» (1985), «Риидалил саву» (Моск​ва. 1990), «ГIанси» (1992) ва гь. ц.
Хабариял асаразда цадахъ ГIарип Расуловас хъвала драматургиял асаралги. Гьесул «Лъутарал», «Мадугьалзаби», «Росулъ ккараб кепаб иш» абурал пьесаби лъуна Авар театралъул сценаялда. Таржаман хIисабалда гьес магIарул мацIалде руссинаруна Н. В. Гоголил  «Реви​зор», гуржи, болгар, азербажан, узбек, турк драматургазул пьесаби.
Гьелдаго щадахъ живго ГIарип Расуловасул асаралги руссинаруна батIи–батIиял мацIазде: гIурус, болгар, турк, чех, вац.
Хъвадарухъанасул асаразулъ аслияб бакI ккола жамагIаталда жаниб гIадамазул гьоркьорлъаби, ракIазул, жаназул хIал загьир гьабиялъ, гьезул гIамал-хасиятал, рухIияб рахъ бихьизабиялъ. Гьединазул цояблъун ккола «Хазина» абураб хабарги.
Гьениб авторас борхулеб буго кIудияб суал: гIумруялда жаниб инсанасул бакI, гьунар, м.ахщел бугес гьеб тIубанго жамагIаталъе, гIагараб халкъалъе пайдаялъе кьезе ккола. Узданал хасиятазда гьоркьосан цIалдолезда бихьула щивасул гIамалалъул, пикрабазул хаслъи. ГIумруялде бугеб рокьиялъ хабаралъул багьадур, гIажизаб квералъухъ балагьичIого, тIамула жиндасато хадуб халкъалъе жиндирго махщел, гьунар тезе.
«Литературияб  Россия» газеталъ  Расуловасул хъвадарухъанлъиялъул хIакъалъулъ хъвалеб буго гьадин: «Къисабазул багьадуразул гIумруялъул чIаголъиялъ ва гьезул рукIа-рахъин, гIамал-хасият хIакъикъияб куцалда бихьизабиялъ, цIалдолезухъ бижизабулеб буго гьездехун рекIел хинаб асар, тIадежоялъеги гьеб киналъго гвангъараб нугIлъи гьабулеб буго Дагъистаналдехун, дагьабги баянго абуни, тIолабго гIумруялдехун хъвадарухъанасул: бугеб рокьиялъе, гьесул пагьмуялъе...»
Къоялдаса къоялде цIубалеб ва камиллъулеб буго ГIарип Расуло​васул адабияб гьунар, хъвадарухъанлъи, гъварилъулел руго пикраби ва гIатIилъулеб буго гьесул асаразул тематика.
Гьединаб цеберагIиялдаса хадуб рачIина асаралъул анализ гьабиялде ва гьеб цIалиялде. Хабар кIудияб гьечIо, гьединлъидал гьеб цо дарсица цIалун лъугIула. ТIоцебесеб цIали тIобитIила мугIалимас.
КIиабилеб дарсида тIобитIила хабаралъул пикруябгун художествияб анализ ва хIалтIила ГIабасил сипат рагьиялда тIад, инсанасул гIамал-хасият рагьизе хасабаздаса (деталаздаса) хъвадарухъанас пайда босулеб къагIида бихьизабила.
«Хазина» абураб хабаралъул аслияв багьадур ккола ГIабас, росдал школалъул мутIалим, гIемерал захIмалъаби-къварилъаби рихьарав ва хIехьарав магIарулав. Гьев вуго гIумру лъалев, дунял бихьарав чи. Чанго батIиял ракьал рихьана ГIабасида. жиндирго гIумруялда жанир, БатIи-батIиял улкабазде щвана гьев...»
Асаралъул тIоцересел мухъазда жанир ратула ГIабасил гIамал-хасияталъул цо-цо чIилал. Гьев вуго лъимал хирияв, гьел рокьулев инсан. ГIабасил рекIелъ буго гIадамаздехун гурхIел, адаб, рахIму. Гьелъие мисаллъун бачине бегьула гьес Истамбулалъул къватIалда лъим бичулев гьитIинав туркасе гIарац кьураб эпизод.
«Васасул хIалакъго чIегIер ккараб гьумерги щукIдухарал тIеренал килщалги рихьидал ракIалдаго гьечIоIго ГIабасил квер чвантинибе ана. Кодобе бачIараб гIисинаб гIарац гьес, парчиги гIодоб лъун васас гIебеде битIун бачIараб хъатинибе бана.»
ГIабасил гIумру бикьизе бегьула кIиго бутIаялде: рагъдаса цебесебги рагъдаса хадусебги.
Рагъдаса цебесеб гIумруялда гьесул букIана цо мурад, цо анищ, цо хIасрат – «... суратал рахъулев чи лъугьине бокьун букIараб хIасрат». Гьев вукIун вуго лъикIаб пагьму- гьунаралъул, лъикIаб букIиниселъул художник, «... доб мехалъго мугIалимас гьесул бугеб махщелалъе кIудияб къиматги кьун, «Дагъистаналъул вукIинесев художник, гьелъул букIинесеб чIухIи» – ян абун букIана. Амма рагъуца гьесул киналго анищал, хIасрат хвезарула, «рагъадъ бахъун ана гьесул устарлъи, махщел, пагьму...»
Рагъдаса хадуб ГIабас квегIаб квералъ хъвадаризе ругьунлъана, амма суратал рахъизе букIараб махщел гьесда квегIаб квералда босизабизе кIвечIо. Квералъе сакъатлъи кканиги, ГIабасил рекIелъ хутIана искусствоялдехун рокьиги. гьелдехун цIайги. «Зама-заманаялъ цойгиязул суратал рихьидал, гьев щакърахун вачIунаан, амма гьеб къватIибе загьирлъизе течIого, ццидахин жанибго къулчIун, къинабулаан.»
ГIабасил сипаталъул, анализ гьабулаго, цIалдохъабазул кIвар буссинабила Халит бейилгун гьесул ккараб гара-чIвариялде, щай гурелъул гьениб рагьула унго-унгояб куцалда ГIабасил гIамал-хасият, гьезул диалог ккола хабаралъул бищун хIалуцараб бакI. ГIа​басил «Гьел суратазул бетIергьан ккола дир халкъ, ватIан» абурал рагIабазул магIна ккола щибав инсанасул махщел, гьунар гьесул халкъалъул, улка-ракьалъул рухIанияб, маданияб бечелъи-хазина бугин абураб магIна. Лъилниги ихтияр гьечIо гьеб бикъизе, гьелъул бетIергьанлъун вахъине, гьеб жиндир бугилан чIун, гьелдаса пайда босизе.
Халит бейилгун ккараб дандчIваялъ, тара чIвариялъ ГIабасил рахIат хвезабула, гьесда ракIалде щола кьогIал рагъул сонал, жиндаго рихьарал захIмалъаби; баянлъула рилун рукIарал суратазул къисмат.
ГIабасил ццин бахъунаро Халит бейида, щай гурелъул гьевги вуго къисматалъ кIвекIарав чи. ГIабасил суратал гьесухъе щун руго гIадатаб гуреб хIал бугеб мехалъ – Македониялъул мугIрузда, партизаназде гьабураб иргадудаб гьужумалдаса хадуб. Гьесул пикруцин букIун буго суратазул бетIергьан валагьизе, амма киса-кибего сверухъ рагъ бугеб мехалъ гьесухъа гьеб бажарун гьечIо.
ГIабасил киданиги хьул къотIуларо сакъатаб квералъ кида-къадниги жиндирго махщел босилалдаса. Гьес гIемер хIалбихьана лъукъараб квер ругьун гьабизе ва дагь-дагьккун гьеб хIалтIизабизе. Ахир-къадги «... искусствоялдехун бугеб рокьиялъ гIайиблъиялда тIад кверщел босулеб букIана.»
Гьаниб цIалдохъабазе кьела суалал: Щвеладай ГIабас жиндирго мурадалде? Рахъиладай гьес тIокIалъ суратал? Кинаб жаваб кьолеб бугеб гьел суалазе живго авторас?
Гьел суалазе жаваблъун ккола асаралъул ахирал предложениял:
«ГIемерал соназ классалъул нуцIаги рагьун, дарсазде хьваданиги, жакъа гIадин аваданго, тириго, рекIелъ рохел-чIухIигун ГIабас лъималазда аскIове инчIо. Гьеб букIана гьесул гIолохъанлъиялъул хIасрат-шавкъги анищги тIадбуссин, нахъеги бокьулеб махщелалде росарал тIоцересел галаби».
ГIабасил сипаталъул анализ гьабулаго, цIалдохъабазул кIвар буссинабизе ккола гьеб рагьизе хъвадарухъанас пайда босулеб бугеб къагIидаялдехун – хасабаздалъун (деталаздалъун) сипат рагьиялдехун. Масала, тексталъул байбихьудато дандчIвала гьадинал хаса (деталь) – «ГIабасида журнал данде чIвана ва гьебги гIайибаб рукьалда гъоркь къазабун, гьев къватIиве лъугьана». Гьаниса баянлъула гьесул гIайибаб квер букIараблъи. Гьединго тексталда жаниб  щуго нухалъ дандчIвала ГIабасица сигарет бухIиялъул бицунеб бакI. Халит бейилгун ккараб диалогалдаса баянлъула гьесда немец мацI лъалеб букIараблъи.
Хасабаздалъун сипат гIуцIизе хъвадарухъанасул бугеб махщелалъул бицунаго, цIалдохъабазе баян гьабизе ккола авторас тIасабищараб къагIида бугин бищун камилаб къагIидайин, щай гурелъул хабар гIадинаб къокъаб жанралда жаниб багьадуразул камилаб сипат гIуцIизе батIияб къагIида хIалтIизабизе рес букIунаро.
ГIабасил сипаталъул анализ гьабиялда цадахъ дарсида баян гьабила «Хазина» абураб хабаралда жаниб авторас искусствоялгьул проблемаги борхулеб букIин. Гьелъул мурадалда лъималазда тIадкъала цIализе тексталда жаниса гьаб эпизод:
«СултIаналги ханзабиги церего хвана, амма минаби рарав архитекторас жиндирго лъалкI ракьалда тун буго. Жеги нус-нус соназ нахъе хутIила тъаб чIухIараб хъала, гьелъул  берцинлъиялъ чанго наслу хIайран гьабила» – ян пикрабазда вукIана ГIабас тарихияб минаялдаги цевеги чIун».
Кинаб пикру гьениб загьир гьабун бугеб хъвадарухъанас? Щиб гьесие гьелдалъун абизе бокьун бугеб? Гьел суалазе жаваб кьезе тIамила жалго лъимал.
Гьунар тIокIав устарасул цIар ва ишал, унго-унгояб махщел ва искусство киданиги хвезе гьечIо, гьеб абадиялъго хутIула инсанияталгьул тарихалда жаниб. Сулатанзабазулги ханзабазулги тIумруялъ ва ишаз гуро рохизаризе ва хIикмалъизаризе ругел гIадамал. КигIан кIудияз пачалихъияв хIаракатчи вукIаниги, гьев халкъалда кIочон тола, гьесул ишалги тарихалда жанир хутIуларо.
Дарс щула гьабиялъул муралда цIалдохъабазе кьела гьал суалал: 

1. Щай авторас жиндирго багьадур вихьизавулев вугев гIемерисеб мехалъ пикрабазулъ, ургъалилъ?
2. Кинаб бакI кколеб тексталда жаниб бищун хIалуцараб бакIлъун? 
3. Кинаб къимат кьелеб нужеца ГIабасилги Халит-бейилги сипатазе?
Дарсил ахиралда, заман хутIани, гьитIинабго гара-чIвари гьабила искусствоялъул хIакъалъулъ. Щиб жо кколеб унго-унгояб искусство? Кинаб бакI гьелъ кколеб инсанасул гIумруялда жаниб? ва гь. ц. суалазе жавабал ратила гьенир.
Рокъобе цIалдохъабазда тIадкъала хабар пикру гьабун цIализе багьадуразул сипатал гIуцIизе авторас хIалтIизарулел хасаби тексталда ратизе.
